
HAR XIL YIRIKLIK FRAKSIYALARIGA EGA BO‘LGAN BUG‘DOY DONINING 
UNBOPLIK XUSUSIYATLARI 

 
KARIMOV ISLOM RUSTAMALIYEVICH 

Namangan davlat texnika universiteti “Qishloq xo‘jaligi muhandisligi”  
kafedrasi o‘qituvchisi, t.f.f.d. (PhD) 

E-Mail: islom_karimov_1986@mail.ru 
ORCID: 0009-0005-8072-116X 

MIZATILLAYEVA EZOZA 
Namangan davlat texnika universiteti magistranti 

 
Annotatsiya. Ushbu maqolada turli yiriklik fraksiyalariga ajratilgan bug‘doy donining unboplik 
xususiyatlari o‘rganilgan. Tadqiqotlarda bug‘doy donining yirikligi, 1000 dona don massasi, natura 
massasi, namligi, shishasimonligi, oqsil miqdori, un chiqimi va unning kuldorligi kabi asosiy 
ko‘rsatkichlar tahlil qilingan. Don yirikligining ortishi bilan uning texnologik xususiyatlari, jumladan, 
endosperm miqdori va un chiqimining ma’lum darajada oshishi kuzatilgan. Yirik fraksiyali donlardan 
olingan unning sifati mayda fraksiyali donlarga nisbatan yuqoriroq bo‘lishi aniqlangan. Tadqiqot 
natijalari bug‘doy donini un ishlab chiqarishga yo‘naltirishdan oldin yiriklik fraksiyalari bo‘yicha 
saralash texnologiyasining samaradorligini ko‘rsatadi. 
Kalit so‘zlar: bug‘doy, don, fraksiya, yiriklik, unboplik, un chiqimi, endosperm, natura massasi, 1000 
dona don massasi, kuldorlik, oqsil. 
 

Аннотация. В данной статье изучены мукомольные свойства зерна пшеницы, разделённого на 
фракции по крупности. В ходе исследований были проанализированы такие основные 
показатели, как крупность зерна пшеницы, масса 1000 зёрен, натура, влажность, 
стекловидность, содержание белка, выход муки и её зольность. Было отмечено, что с 
увеличением крупности зерна в определённой степени улучшаются его технологические 
свойства, в том числе увеличивается количество эндосперма и выход муки. Установлено, что 
качество муки, полученной из зёрен крупной фракции, выше по сравнению с мукой из зёрен 
мелкой фракции. Результаты исследования показывают эффективность технологии 
сортировки зерна пшеницы по фракциям крупности перед его направлением на мукомольное 
производство. 
Ключевые слова: пшеница, зерно, фракция, крупность, мукомольные свойства, выход муки, 
эндосперм, натура, масса 1000 зёрен, зольность, белок. 
 

Abstract. This article investigates the milling properties of wheat grain separated into fractions of 
various sizes. The study analyzed key indicators such as grain size, 1000-kernel weight, test weight, 
moisture content, vitreousness, protein content, flour yield, and flour ash content. It was observed that 
as grain size increases, its technological properties, including the amount of endosperm and flour yield, 
improve to a certain extent. The quality of flour obtained from large-fraction grains was found to be 
higher than that from small-fraction grains. The research results demonstrate the effectiveness of 
sorting wheat grain by size fractions prior to milling for flour production. 
Keywords: wheat, grain, fraction, size, milling properties, flour yield, endosperm, test weight, 1000-
kernel weight, ash content, protein. 

 
KIRISH 
Bug‘doy doni insoniyatning oziq-ovqat xavfsizligini ta’minlashda muhim 

strategik qishloq xo‘jaligi mahsulotlaridan biri hisoblanadi. Bug‘doydan 
olinadigan unning miqdori va sifati, avvalo, donning nav xususiyatlari, yetishtirish 

sharoitlari, fizik-kimyoviy tarkibi hamda texnologik xususiyatlariga bog‘liq. 
Ayniqsa, don massasining turli yiriklikdagi fraksiyalardan tashkil topishi uning 
qayta ishlash samaradorligi, maydalash jarayoni, un chiqimi va tayyor mahsulot 
sifatiga sezilarli ta’sir ko‘rsatadi. Shu sababli bug‘doy donini yiriklik fraksiyalari 
bo‘yicha o‘rganish va ularning unboplik xususiyatlarini aniqlash un-yorma 
sanoatining muhim ilmiy-amaliy masalalaridan biridir. 

O‘zbekiston Respublikasida qishloq xo‘jaligi mahsulotlarini yetishtirish, 
saqlash va qayta ishlashni rivojlantirish, oziq-ovqat xavfsizligini ta’minlash 
hamda ichki bozorni sifatli oziq-ovqat mahsulotlari bilan ta’minlashga alohida 
e’tibor qaratilmoqda. Xususan, g‘allani yetishtirish va sotishda bozor 
tamoyillarini joriy etishga qaratilgan O‘zbekiston Respublikasi Prezidentining 
2022-yil 28-iyundagi “PQ-262-son “G‘allani yetishtirish va sotishda bozor 
tamoyilini joriy etishning qo‘shimcha chora-tadbirlari to‘g‘risida””gi qarori[1] 
ushbu sohada muhim huquqiy asoslardan biridir. Mazkur yo‘nalishdagi davlat 
siyosati g‘alla yetishtirish samaradorligini oshirish, don bozorini 
takomillashtirish va ishlab chiqaruvchilarning manfaatdorligini kuchaytirishga 
xizmat qiladi. 

Bugungi kunda yetishtirilayotgan bug‘doy donidan yuqori samaradorlik 
bilan foydalanish, uning qayta ishlashga yaroqliligini oldindan baholash va sifat 
ko‘rsatkichlarini hisobga olgan holda texnologik jarayonlarni tashkil etish dolzarb 
masala bo‘lib qolmoqda. Donni qayta ishlash bilan bog‘liq operatsiyalarni hisobga 
olish va rasmiylashtirish tartiblarining mavjudligi ham donni qabul qilish, saqlash 
va qayta ishlash jarayonlarining tizimli tashkil etilayotganini ko‘rsatadi. Amaldagi 
hujjatlarda donni qabul qilish, saqlash, ichki tashish, qayta ishlash va sotish bilan 
bog‘liq jarayonlar alohida tartibga solingan. 

 
ADABIYOTLAR SHARHI 
Bug‘doy dunyoda eng muhim oziq-ovqat ekinlaridan biri bo‘lib, undan 

olinadigan un non, makaron, qandolat va boshqa oziq-ovqat mahsulotlarini ishlab 
chiqarishda keng qo‘llaniladi. Bug‘doy donining texnologik qiymati nafaqat uning 
kimyoviy tarkibiga, balki fizik xususiyatlariga ham bog‘liq.[2] 

Un ishlab chiqarish jarayonida donning yirikligi muhim texnologik 
ko‘rsatkichlardan biri hisoblanadi. Donning yirikligi uning morfologik tuzilishi, 
endosperm miqdori, po‘stloqning nisbiy ulushi va maydalash jarayonidagi xatti-
harakatiga ta’sir ko‘rsatadi. Bir xil navga mansub bug‘doy donlarining o‘lchamlari 
ham yetishtirish sharoiti, namlik bilan ta’minlanganlik, agrotexnik tadbirlar va 
yig‘ib olish muddatiga qarab farqlanishi mumkin.[5]  

Bug‘doy donini yiriklik bo‘yicha fraksiyalarga ajratish natijasida texnologik 
jihatdan bir xil xususiyatga ega don massasini shakllantirish imkoniyati paydo 
bo‘ladi. Bu esa maydalash jarayonini boshqarish, un chiqimini oshirish va tayyor 
mahsulot sifatini barqarorlashtirishga xizmat qiladi.[3]  

Shu sababli turli yiriklik fraksiyalariga ega bug‘doy donining unboplik 
xususiyatlarini o‘rganish un ishlab chiqarish texnologiyasini takomillashtirishda 
muhim ilmiy-amaliy ahamiyatga ega.[4]  

TADQIQOT METODOLOGIYASI 
Tadqiqotning asosiy maqsadi turli yiriklik fraksiyalariga ajratilgan bug‘doy 

donining fizik-kimyoviy va texnologik xususiyatlarini aniqlash hamda ularning un 
chiqimi va un sifatiga ta’sirini baholashdan iborat. 

Tadqiqot vazifalari sifatida bug‘doy donini yiriklik fraksiyalari bo‘yicha 
ajratish, har bir fraksiyaning fizik ko‘rsatkichlarini aniqlash, 1000 dona don 
massasi va natura massasini aniqlash, don namligi va shishasimonligini baholash, 
fraksiyalar bo‘yicha un chiqimini aniqlash, olingan unning kuldorligi va oqsil 
miqdorini solishtirish, bug‘doy doni yirikligi bilan uning unboplik xususiyatlari 
o‘rtasidagi bog‘liqlikni aniqlashdan iborat.  

 
TAHLIL VA NATIJALAR 
Tadqiqot obyekti sifatida un ishlab chiqarishga mo‘ljallangan bug‘doy doni 

olindi. Tajriba namunasi yiriklik ko‘rsatkichlari bo‘yicha bir necha fraksiyaga 
ajratildi. 

Namunaviy tajribada don fraksiyalari quyidagicha shakllantirildi. Birinchi 
fraksiyada 3,0 mm va undan yirik bo‘lgan, ikkinchi fraksiyada 2,5–3,0 mm 
oralig‘idagi, uchinchi fraksiyada 2,2–2,5 mm bo‘lgan, to‘rtinchi fraksiyada  
2,0–2,2 mm kattlikdagi, beshinchi fraksiyada 2,0 mm dan kichik donlar taxlili 
o‘tkazildi. 

Donni fraksiyalarga ajratishda laboratoriya elaklaridan foydalanildi. Har bir 
fraksiya alohida tortilib, umumiy don massasidagi ulushi aniqlandi. 

Donning namligi standart usullar asosida, 1000 dona don massasi tortish 
usulida, natura massasi donning ma’lum hajmdagi massasini aniqlash orqali 
baholandi. Unboplik xususiyatlari esa maydalashdan keyingi un chiqimi, kuldorlik 
va boshqa texnologik ko‘rsatkichlar asosida baholandi. 

Tadqiqot natijalari va ularning muhokamasi. Bug‘doy donining yirikligi 
uning texnologik xususiyatlarini belgilovchi muhim fizik ko‘rsatkichlardan 
biridir. Yirik donlarda endospermning nisbiy miqdori ko‘proq bo‘lishi, mayda 
donlarda esa po‘stloq qismining nisbiy ulushi ortishi mumkin (1-jadval). 

1-jadval 
Bug‘doy donining turli yiriklik fraksiyalaridagi fizik ko‘rsatkichlari 

Fraksiya Don yirikligi, 
mm 

Fraksiya 
ulushi, % 

1000 dona 
massasi, g 

Natura 
massasi, g/l Namlik, % 

I ≥3,0 24,6 43,8 792 12,1 

II 2,5–3,0 31,8 40,6 786 12,2 

III 2,2–2,5 25,7 36,9 778 12,3 

IV 2,0–2,2 12,4 32,7 765 12,5 

V <2,0 5,5 27,4 748 12,7 

 



AGROBIZNES, FAN VA TEXNOLOGIYALAR 
ilmiy-amaliy elektron jurnali  

 

2026-yil, avgust. 
№8-son. 
ISSN: 3060-5245 

529 

1-jadval ma’lumotlaridan ko‘rinib turibdiki, don yirikligi kamayishi bilan  
1000 dona don massasi ham kamaygan. Eng yirik fraksiyada ushbu ko‘rsatkich 
43,8 g ni tashkil qilgan bo‘lsa, 2,0 mm dan kichik fraksiyada 27,4 g gacha 
kamaygan. 

Natura massasida ham shunga o‘xshashligi kuzatilgan. Yirik fraksiyali 
donlarning natura massasi yuqori bo‘lib, mayda fraksiyalarda mazkur ko‘rsatkich 
pasayganligi kuzatilgan. Yirik fraksiyali bug‘doy donlarining natura massasi, 
odatda, mayda fraksiyalarga nisbatan yuqoriroq bo‘ladi. Buning asosiy sababi 
yirik donlarning yaxshi to‘lganligi va endosperm qismining rivojlanganligidir. 
Natura massasi donning zichligi va to‘lish darajasini tavsiflovchi muhim 
texnologik ko‘rsatkich hisoblanadi. Yirik fraksiyali donlarda natura massasining 
yuqori bo‘lishi ularning unboplik xususiyatlari va un chiqimining yaxshi bo‘lishiga 
ijobiy ta’sir ko‘rsatadi. 

Bu holat yirik donlarning to‘lish darajasi va zichligi yuqoriroq bo‘lishi bilan 
izohlanadi. Mayda va yaxshi rivojlanmagan donlarda esa endospermning 
shakllanish darajasi pastroq bo‘lishi mumkin (2-jadval). 

2-jadval 
Bug‘doy doni fraksiyalarining unboplik ko‘rsatkichlari 

Fraksiya Shishasimonlik, % Oqsil, % Un chiqimi, % Un kuldorligi, % 
I - ≥3,0 mm 72,4 13,1 76,8 0,61 
II - 2,5-3,0 

mm 69,8 12,8 75,2 0,63 

III - 2,2-2,5 
mm 65,3 12,4 72,9 0,67 

IV - 2,0-2,2 
mm 59,6 11,9 69,7 0,72 

V - <2,0 mm 51,8 11,3 64,5 0,81 
 

Tajriba natijalari yiriklik bilan bug‘doy donining unboplik xususiyatlari 
o‘rtasida ma’lum bog‘liqlik mavjudligini ko‘rsatdi. Eng yirik - 3,0 mm va undan 
yuqori fraksiyada un chiqimi 76,8 % ni tashkil qilgan. 2,0 mm dan kichik 
fraksiyada esa un chiqimi 64,5 % gacha kamaygan.  

Un chiqimining pasayishiga mayda donlarda po‘stloq qismining nisbiy ulushi 
yuqoriligi va endosperm miqdorining nisbatan kamligi sabab bo‘lishi mumkin. 

Shuningdek, donning yirikligi ortishi bilan shishasimonlik ko‘rsatkichining 
oshishi kuzatildi. Yirik fraksiyadagi donlarda shishasimonlik 72,4 % ni tashkil 
etgan bo‘lsa, eng mayda fraksiyada 51,8 % ga teng bo‘lgan.  

Oqsil miqdori ham yirik fraksiyalarda yuqoriroq bo‘lgan. Biroq ushbu 
ko‘rsatkich faqat don yirikligiga emas, balki bug‘doy navi, yetishtirish sharoiti, 
azot bilan ta’minlanganlik darajasi va boshqa omillarga ham bog‘liq. 

Unning kuldorligi esa yirik fraksiyadan mayda fraksiyaga o‘tishda oshgan. 
Buning asosiy sabablaridan biri mayda donlarda po‘stloq va aleyron qatlamining 
nisbiy ulushi yuqoriroq bo‘lishidir.  

Bug‘doy doni yirikligining un chiqimiga ta’siri. Un ishlab chiqarish 
samaradorligini baholashda asosiy ko‘rsatkichlardan biri un chiqimi hisoblanadi. 

Donning texnologik qiymati qanchalik yuqori bo‘lsa, undan olinadigan standart 
sifatli un miqdori ham shunchalik yuqori bo‘ladi.  

Tajriba ma’lumotlari asosida yirik fraksiyadagi donning un chiqimi yuqori 
ekanligi kuzatildi.  

Yirik donlarda endospermning yaxshi rivojlanganligi maydalash jarayonida 
un olish uchun qulay sharoit yaratadi. Mayda donlarda esa po‘stloq qismining 
nisbiy ulushi ortishi sababli yuqori sifatli un chiqimi kamayishi mumkin.  

Shu sababli ishlab chiqarish korxonalarida bug‘doy donini dastlabki tozalash 
va fraksiyalash jarayonlarini samarali tashkil etish muhim hisoblanadi.  

Fraksiyalashning texnologik ahamiyati shundan iboratki, bug‘doy donini 
yiriklik bo‘yicha fraksiyalash bir qator texnologik afzalliklarga ega. Birinchidan, 
o‘lchami bir-biriga yaqin bo‘lgan donlarni bir xil rejimda maydalash imkonini 
beradi. Ikkinchidan, maydalash jarayonida valikli stanoklar orasidagi masofani 
optimal ravishda sozlash osonlashadi.  

Bundan tashqari, fraksiyalash don massasining bir xil texnologik xususiyatga 
ega bo‘lishini ta’minlaydi. Bu esa maydalash jarayonining barqarorligini oshirib, 
unning sifat ko‘rsatkichlarini yaxshilashga yordam beradi.  

Mayda va sifati past donlarni alohida ajratib olish orqali asosiy texnologik 
oqimga tushadigan xomashyoning sifatini yaxshilash mumkin.  

Tadqiqotning amaliy ahamiyati sifatida tadqiqot natijalari un ishlab 
chiqarish korxonalarida bug‘doy donini qabul qilish va qayta ishlash jarayonida 
yiriklik bo‘yicha saralashning muhimligini ko‘rsatadi.  

Bug‘doy donini yiriklik fraksiyalariga ajratishda birinchidan yuqori sifatli 
don massasini shakllantirish, ikkinchidan maydalash jarayonini 
optimallashtirish, uchinchidan un chiqimini oshirish, to‘rtinchidan unning 
kuldorligini kamaytirish, beshinchidan texnologik jarayonning barqarorligini 
ta’minlash, oltinchidan tayyor mahsulot sifatini yaxshilash imkonini beradi.  

 
XULOSA 
O‘tkazilgan tadqiqotlar asosida bug‘doy donining yirikligi uning unboplik 

xususiyatlariga sezilarli ta’sir ko‘rsatishi aniqlandi va quyidagicha xulosa qilindi. 
1. Bug‘doy donining yirikligi oshishi bilan 1000 dona don massasi va natura 

massasining ortishi kuzatildi. 
2. Yirik fraksiyali donlarda shishasimonlik va oqsil miqdori nisbatan yuqori 

bo‘ldi. 
3. 3,0 mm va undan yirik fraksiyadagi donning namunaviy un chiqimi  

76,8 % ni tashkil etgan bo‘lsa, 2,0 mm dan kichik fraksiyada bu ko‘rsatkich  
64,5 % gacha kamaydi. 

4. Don yirikligi kamayishi bilan un kuldorligining ortishi kuzatildi. Bu mayda 
fraksiyalarda po‘stloq qismining nisbiy ulushi yuqoriroq ekanligi bilan izohlanadi. 

5. Bug‘doy donini un ishlab chiqarishdan oldin yiriklik bo‘yicha fraksiyalash 
maydalash jarayonini optimallashtirish va yuqori sifatli un olishning muhim 
texnologik usullaridan biri hisoblanadi. 

6. Ishlab chiqarish sharoitida bug‘doy donining yirikligi, natura massasi, 
shishasimonligi, namligi va oqsil miqdorini kompleks baholash asosida qayta 
ishlash texnologik rejimlarini belgilash maqsadga muvofiq. 

